
	గీ.	
కలదు దక్షిణాపథమునఁ గనకరత్న, రాజితం బయి మహిళాపురం బనఁగ

వర్ధమానుం డనఁగ సార్ధవాహుఁ డందు, నధికసంపత్సమృద్ధిచే నతిశయిల్లు.

	వ.	
ఇట్లున్న సార్ధవాహుఁ డొక్కనాఁడు తనధనంబు వృద్ధి నొందించుటకుఁ దలంపు

పుట్టి యి ట్లనియె.

	గీ.	
అరసి లేనిచోట నర్ధ మార్జింపంగఁ దగినయది సురక్షితంబు గాఁగఁ

జేసి వృద్ధిఁ బొందఁజేయుతెఱంగున, నట్టిధనము సద్వ్యయంబు సేయ.

	క.	
నేరవలె నివ్విధంబున, నేరుపు లేకున్న వానినిలయమున ధనం

బేరీతి నిలువ దది ని, ష్కారణ మయి విఱియఁ బాఱఁ గానరు మూఢుల్.

	వ.	
అవ్విధం బెట్టి దనిన.



	 69







	సీ.	
సంరక్ష సేయనిస్వర్ణ మప్పుడె చెడు, వృద్ధిఁ బొందింపనివిత్త మెడయు

ననుభవతకు రానియర్థంబు గల్గియు, లేనిఫలమె కాని లేదు సుఖము

తగ నుపార్జించియు ధనము పాత్ర మెఱింగి, దక్షత నిడిన సంరక్ష యదియ

నిండినసరసికి నెరయ వాటము గాఁగ, నలువులు దీర్చినయట్ల కాన



	 







	గీ.	
ధనము లార్జించి సంరక్ష తగ నొనర్చి, వృద్ధిఁ బొందించి యనువుగా వెచ్చపఱిచి

నడవ నేర్చినవానిజన్మంబు సఫల, మున్నవారలజీవన మెన్న నేల.

	వ.	
అని వర్ధమానుఁడు వెండియుఁ దనమనంబున నిట్లు తలంచె.

	చ.	
తమయుదకంబు వాహినులు ద్రావనిభంగి ఫలించినట్టివృ

క్షములు ఫలంబులం దిననిచందమునన్ జలదంబు నీట స

స్యములకుఁ దృప్తిఁ జేసి యవి సమ్మతిఁ గోరకయున్నమాడ్కి ను

త్తములధనంబు సజ్జనులఁ దార్కొను బ్రత్యుపకారనిస్పృహన్.

	సీ.	
అని వర్ధమానుండు తనమదిఁ జింతించి, శకటంబునను బెక్కు సరకు లెత్తి

యందు సంజీవకనందకాఖ్యము లగు, వృషభయుగ్మముఁ గట్టి విపినభూమి

త్రోవ రాజ్యమునకుఁ బోవఁగాఁ దెరువున, నిమ్నోన్నతంబుల నీల్గి తివియ

జానుభగ్నం బైన సంజీవకుని, గనుఁగొని వర్ధమానుఁ డాకులత నొంది



	 







	గీ.	
పరిజనుల నాతఁ డం దున్నసరకు లెల్ల, మోవఁ గట్టడ చేసి సంజీవకునకుఁ

గాపు కొందఱఁ బెట్టి యక్కడఁ దొలంగి, చింత నొందుచుఁ బోవ ననంతరంబ.

	ఉ.	
కావలి యున్న యాభటనికాయము నుగ్రవనంబులోపలన్

జావఁగ నేల పోద మని చయ్యన నేఁగి నిజేశ్వరుం గళా

కోవిదుఁ గాంచి యొక్కహరి కూడఁగ ముట్టిన నేము పాఱ సం

జీవకుఁ బట్టి చంపె నది చెప్పఁగ సిగ్గగుచున్న దెంతయున్.

		 ఈ పేజీలో చివరి మార్పు 27 ఫిబ్రవరి 2023న 01:45కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

